Россияса дінмуясын медбур физкультурно-спортивнӧй удж котыртӧм вылӧ конкурсын  медводдза местаысь кубок воис Сыктывкарӧ

Уськӧдам тӧд вылӧ, Россия Федерацияса спорт министерство лыддис Коми Республикаӧс тайӧ туйвизьын медбур дінмуӧн 2012 вося кывкӧртӧдъяс серти субъектъяс костын, кӧні олысьыс 1 миллионӧдз морт. Мӧд местасӧ босьтіс Мордовия, коймӧдсӧ — Ямало-Ненецкӧй автономнӧй кытш.

Дінмуяс донъялӧм вылӧ критерийясӧн вӧліны физическӧй культура да уна йӧза спорт, томуловлы спорт, вылыс вермӧмъяса спорт, адаптивнӧй физическӧй культура да спорт сӧвмӧдӧм. Тӧд вылын кутісны сідзжӧ сэтшӧм аспектъяс, кыдзи физическӧй культуралӧн да спортлӧн материально-техническӧй подув да финансирование (тайӧ показательяс серти ставроссияса рейтингын Коми Республика юкис кӧкъямысӧд да ӧкмысӧд местаяс Алтайскӧй крайкӧд).

Почёт грамотасӧ сетасны ӧшым тӧлысь 14 лунӧ кыпыд мероприятие вылын, кутшӧмӧс сиӧма физическӧй культура юкӧнын олӧмӧ пӧртысь федеральнӧй да мутас власьт органъяс лӧсьӧдан лунсянь 90 во тырӧмлы, а сідзжӧ Мортӧс ёнмӧдан да спорт волӧн кывкӧртӧдъяс вӧчӧмлы. Сы бӧрын кубоксӧ планируйтӧны сетны Республикаса спорт слава залӧ, мый воссяс 2013 вося ӧшым тӧлысьӧ.

«Тайӧ наградаыс лоӧ зэв тӧдчана экспонатъяс пиысь ӧтиын. Коми Республикалы эм мыйысь гӧрдитчыны спортын, медводз олысьясӧс спорт инфраструктураӧн могмӧдӧм. Уськӧда тӧд вылӧ, 2010 восянь стрӧитӧма 25 спорт объект, на пиысь 2 универсальнӧй спорткомплекс, бассейн, 12 лызь база, 7 универсальнӧй спорт площадка, 3 вевта каток. Во помӧдз ми планируйтам пыртны уджӧ нӧшта 10 спорт стрӧйба. Ми пуктім ас водзӧ мог: вӧчны спортсӧ збыль вылӧ судзсянаӧн да та вылын дугӧдчыны огӧ кӧсйӧй», - пасйис Коми Республикаса Юралысь Вячеслав Гайзер. 
